
«Pentsamendu berria sortzeko askatasuna behar dugu» 

Gizonek sortutako eta kudeatutako euskal literaturaren plazatik ihes egiteko eta ikuspuntu feministatik lan egiteko lanabesen premia nabarmendu dute Iratxe Retolazak, Josune Muñozek eta Yolanda Arrietak. 

Mahai ingurua. Emakumeaz eta euskal literaturaz mintzatu ziren Yolanda Arrieta idazlea eta Iratxe Retolaza eta Josune Muñoz kritikariak.

irune berro - BASAURI 

«Euskal literaturaren plazan, lekua egitea baino gehiago nahi dugu. Sortzeko, kritika egiteko, transmititzeko eta irakasteko, euskal literaturaren plazan lekua egitea baino gehiago, pentsamendu berria sortzeko askatasuna ematea behar dugu». Iratxe Retolaza Berria-ko literatur kritikariaren ustetan, gizonek sortutako eta araututako plazan lan egiteko aukera eman zaie emakumeei emakume idazle, editore, kritikari eta irakasleei, baina ez da aski. «Ez dugu izan espazio hori berregituratzeko aukerarik, are gutxiago sortu ahal izan dugu espazio berririk». Emakumearen irudia euskal literaturan gai hartuta, Basauriko (Bizkaia) Euskarabila elkarteak antolaturiko mahai-inguruan egin zituen hitzok, herenegun iluntzean. Yolanda Arrieta idazlea eta Josune Muñoz literatur kritikaria izan zituen solaskide. Mari Luz Esteban antropologoak aurkeztu eta bideratu zuen saioa. 

Josune Muñozek lau zaldunen arteko akordio gisa deskribatu zuen euskal literatura. Egilea da, haren irudiko, lehen zalduna. Egile izateko izen-abizenak beharrezko dira, Muñozek esan zuenez. «Eta guretzat, emakumeentzat, harri handia da hori, historikoki gehien landu dugun literatur moldea ahozkoa izan baita». Hots, egilearen sinadurarik ez duena. «Ipuinak sortu ditugu, kondairak, kantuak, bertsoak, baladak... baina etxean beti, eremu pribatuan, eta izenik eman gabe». 

Editorea da bigarren zalduna, Muñozen zerrendan. Gehienak gizonak dira. «Komunikabideek diote gero eta emakume gehiagoren lanak argitaratzen direla, baina ez da egia». Hona hemen bere iritziari eusteko Muñozek emandako datuak: 1995. urtean, Euskal Herriko sei argitaletxe nagusiek (Elkar, Susa, Alberdania, Pamiela, Txalaparta eta Erein) ateratako liburuen %13 baino ez zituzten sinatzen emakumeek. Hamar urtean egoera ez da asko aldatu. 2005eko liburuen %14 besterik ez dira emakumeenak Yolanda Arrietak bere kabuz atera behar izan zuen Gatzaren atzetik saiakera. 

Kritikaria da zaldirik onena duen zalduna, Muñozen esanetan, «berak esaten du zeintzuk zaldik korrituko duten lasterketa, eta zein aterako den garaile». Euskal Herrian literatur kritika feministarik apenas egiten dela dio. 
Ikuspuntu feministarik eza, kritikak egiteko orduan 

Retolazak gogoratu zuen Euskal Herrian emakumezko kritikariak badaudela (Lourdes Otaegi, Mari Jose Olaziregi...). «Badaude emakume idazleak, literatur kritikariak eta irakasleak. Baina zer ikuspuntutatik idazten da? Zer ikuspuntutatik egiten da kritika? Eta zer ikuspuntutatik irakasten da literatura?». Hor dago koska, Retolazak esan zuenez. «Kritika egiteko unibertsitatean irakasten diren metodoak matxistak dira: gizonek egin dituzte beren neurrira. Eta zoaz zu esatera zure metodo propioaz egin nahi dituzula kritikak, zu emakume zarelako eta emakume ikuspuntutik irakurri eta egin nahi dituzulako kritikak». Literatur kritika feminista egiteko metodoak ikasteko, bi urtez izan da Galizian Retolaza. «Han, hemen ez bezala, sortu dituzte horretarako lanabesak». Adituek irakurketa eta kritika feminista egiteko metodoak sortu behar dituztela uste du Retolazak, «eta gero eskoletara eraman behar dugu material hori». 

Muñozentzat literatur irakaslea da laugarren zalduna. Zaldirik traketsena du. Eta lasterketan azkena ateratzen da beti. «Besteek egindako lana jaso eta transmititu behar du». Transmititzen den euskal literatura tradizionaleko pertsonaiek pertsonengan direla irakurle edo direla ikasle eragin handia dutela sinetsita dago Yolanda Arrieta. Berriki eginiko saiakeraz mintzatu zen bere usteak baieztatzeko. Aitak etxetik bota ondoren, maiorazkoarekin ezkontzen da Mari-xor. «Gizon baten etxetik bestera joan behar du, bizi ahal izateko. Alta, ipuinak ez du kontatzen maiorazkoak Mari-xor behar duela; semeak izan behar ditu, bestela ez du maiorazkorik ez ezer. Etxea zeinena da orduan, jabearena edo iraunaraziko duen pertsonarena? Biena baldin bada, Euskal Herriari buruz ari garenean, zergatik esaten da hainbeste euskal abertzaleen artean, 'nire aitaren etxea defendatuko dut'? Zergatik ez dugu esaten 'nire aitaren eta amaren etxea defendatuko dut'?». «Euskal literatura sortzeko, kritikatzeko eta irakasteko, aitaren eta amaren etxea defendatzeko, aukera berdintasuna ezinbestekoa» dela nabarmendu zuten Muñozek, Arrietak eta Retolazak. 

Iratxe Retolaza, literatur kritikaria. Kritikak egiteko metodoak matxistak dira, gizonek beren neurrira egindakoak.

Josune Muñoz, literatur kritikaria. Gero eta emakume gehiagoren lanak argitaratzen direla diote, eta ez da egia.

Yolanda Arrieta, idazlea. Aitaren eta amaren etxea defendatzeko, ezinbestekoa da aukera berdintasuna.
